
АҚМОЛА ОБЛЫСЫ ҚОЯНДЫ СУ ҚОЙМАСЫНЫҢ ҚАЗІРГІ
ЖАҒДАЙЫ

Есмурзина М.

Балық өнімдері толыққанды ақуызға, дәрумендерге, минералды тұздарға
бай. Балық адамның жүрекқан тамыр жүйесіне жағымды әсер етіп,
инфарктіге, онкологиялық ауруларға шалдығу қаупін азайтады. Жалпы
адамның иммундық жүйесінің қалыпты жұмыс істеуіне ықпалы зор.
Балықтың тағамдық құндылығының жоғарылығы адамның үйлесімді
тамақтануы мен бірқатар аурулардың алдын алуына себеп болады.

Сондықтан балық шаруашылығы «Жасыл экономиканың» маңызды
факторы есебінде экологиялық таза, толық үйлестірілген ақуыз азығымен
қамтамасыз ету ісінде, сонымен бірге ауылды жерде табыс көзіне айналып,
жұмыспен қамту мәселесін шешуде маңызы зор.

Жылдан жылға балық шаруашылығына көңіл бөлініп дамып келе жатыр.
Жалпы, еліміздің түрлі аймақтарында тауарлы балық өндірісін өркендету
әлеуеті жоғарылауда. Мәселен, 2010 жылы бізде 200 тонна тауарлы балық
өсірілсе, 2020 жылға қарай тауарлы балықтың өндіріс көлемін 10 000 тоннаға
жеткізу көзделіп отыр.

Осыған орай табиғи су айдындарында ресурстарын сақтау және тауарлы
балық шаруашылығын өркендетуге жағдай жасау арқылы осы саланың
бәсекеге қабілеттілігін арттыру – алдыңғы қатарлы міндеттің бірі.

Сонымен қатар балық өнімдері экспортын арттыру, өндірілетін өнімнің
сапасын Еуроодақ елдері талаптарына сай ету үшін барлық жағдай жасалуда.

Қазақстан Республикасының балық шаруашылығын дамытудың 2007-
2015 жылдарға арналған тұжырымдамасы Қазақстанның балық
шаруашылығын тұрақты дамыту саласындағы 2015 жылға дейiнгi кезеңге
арналған бiрыңғай мемлекеттiк саясатын қалыптастыру бағыттарын
айқындайды.

Осы Тұжырымдамада балық шаруашылығы су тоғандарының балық
және басқа да су биологиялық ресурстарын қалыптастыруға, сақтауға, өсiмiн
молайтуға және ұтымды пайдалануға, балық шаруашылығын дамыту
саласындағы әлемдiк практикада қолданылатын ең жаңа әдiстер мен қазiргi
заманғы технологияларды ескере отырып, балық өндiру және балық өңдеу
салаларын, тауарлық балық шаруашылығын дамытуға бағытталған негiзгi
мақсаттар мен мiндеттер тұжырымдалған.

Елімізде Ақмола облысының территориясында 500-ден астам жергілікті
маңызы бар ауданы 245 мың гектардан асатын өзенкөлдер, балық
шаруашылығы су қоймалары бар. Мысалы; Қоянды, Вячеславск және Селети



су қоймалары. Соның ішінде Қоянды балық шарушылығы су қоймасына
толғырақ тоқталып кететін болсақ.

Қоянды су қоймасы - Ақмола облысы Целиноград ауданы, Қоянды ауыл
халқы мен бау бақша алаңдарын суару мақсатында 1980 жылы құрылған
болатын. Жалпы аумағы  410  гектар, ұзындығы1,8 км, ені1,1 км, орташа
тереңдігі-3 метр, ең терең жері-7 метр. 2007 жылғы мәліметпен
салыстырғанда су қойманың қазіргі жағдайы өзгермеген жалпы аумағы  410
гектар, тереңдігі-3,1 метр. Су қоймасы арқылы оңтүстік-батыстан солтүстік-
шығысқа қарай Қоянды өзені ағып жатыр. Су қоймада көкшұбар (рипус),
тұқы (карп), шортан (щука),пелядь, алабұға (окунь), мөңке (карась),
дөңмаңдай балықтары мекен етеді. Оларды кәсіптік және
спорттықәуесқойлық мақсатта пайдаланады.

Қоянды су қоймасындағы балықтардың тіршілік етуіне қолайлы
жағдайымен  2012 жылғы 15  маусымнан бастап Астана қаласы әкімідігінің
«ЖасНұр» өндірістік шаруашылық кәсіпорыны айналысып келеді.

Кәсіпорын қызметінің мәні табиғатты пайдалану және қоршаған ортаны
қорғау, тұрғындардың өмір сүруі үшін қолайлы ортаны және экологиялық
туризмді дамыту саласындағы өндірістік және шаруашылық қызметтерді
жүзеге асыру болып табылады.

Қазіргі уақытта су қоймада балықты көбейту үшін бірқатар шара қолға
алынған. Айталық, 2013 жылғы 17 сәуірде Көкшетаудан Қоянды су
қоймасына 4 миллион үш тәуліктік көкшұбар балығын жіберу әкелген
болатын, оны тасмалдауға 4 сағат кетті. Оның 2 миллион үш тәуліктік
көкшұбар балығы ғана Қоянды су қоймасына, суға жіберілді. Былтыр
жіберілген көкшұбар балықтары әлі тауарлық салмаққа жеткен жоқ
сондықтан олар ауланбайды, ауға түскендер қайтадан суға жіберіледі.

Сонымен қоса 2013 жылы Қоянды су қоймасына 500 тонна тұқы балығы,
20 мың дана ақ амур балығының шабағы жіберілді.

Осылай жыл сайын ақ амур, дөңмаңдай сияқты балық түрлерін Қоянды
суқоймасына жіберу керек. Осы өсімдік қоректі балық түрлерін таңдау себебі
олардың өзендегі гидрогеологиялық режимге жағымды әсерімен
түсіндіріледі. Өйткені амур мен дөңмаңдайды биологиялық мелиоратор десек
артық айтқандық емес. Айталық, ақ амур құрақ және қамыспен, жұмсақ су
өсімдігімен қоректенеді. Бұл кеме жүзетін арнаның және Қоянды су
қоймасының жағалауы акваториясының тазалығына жағымды әсерін тигізуі
тиіс. Ал фитопланктонмен азықтанатын дөңмаңдай көк-жасыл балдырды



азайтуға сеп. Балықтың бұл түрлері сондай-ақ спорт-әуесқой балық
аулаушылардың қызығушылығын тудыратынын айта кетейік. Сондықтан қай
жағынан алып қарасақ та, таңдаудың дұрыс болғаны айдан анық.

Сонымен, қорыта келе Қоянды су қоймасы Еліміздің ордасы Астана
қаласының іргесінде, Есіл өзенінің жағасында орналасқандықтан оның
дамуына, өсімдіктері мен жануарлар әлемін қорғалуын қамтамасыз етуге
немесе жасанды дамытуы мен көбейту, су қоймаға алуан түрлі балық
түрлерін жіберіп, спорттық-әуесқойлық және кәсіптік балық аулауды
дамытуды қолға алу керек.

